
Stručna služba gradonačelnika
Odjeljenje za odnose s javnošću
Sarajevo, 27.03.2025.


SAOPĆENJE ZA MEDIJE
Gradonačelnik Puharić obišao klizište na lokalitetu Curine njive: Situacija je ozbiljna, potrebna koordinisana reakcija svih nadležnih službi

„Naša odgovornost je da u ovim teškim trenucima pokažemo solidarnost i zajedništvo, te pružimo podršku porodicama koje su, nažalost, bile prinuđene napustiti svoje domove uslijed pogoršanja stanja na klizištu iznad naselja Širokača“, izjavio je gradonačelnik Sarajeva Predrag Puharić, koji je danas obišao lokalitet Curine njive.
Zajedno s predstavnicima civilne zaštite i mjesne zajednice, gradonačelnik se upoznao s trenutnim stanjem na terenu, gdje su višednevne obilne padavine dodatno pogoršale ionako rizičnu situaciju, uzrokujući aktivaciju klizišta i pojavu poplava.
„Situacija je alarmantna i zahtijeva hitne, vanredne mjere i sinhronizovan odgovor svih nadležnih službi. Samo zajedničkim i koordinisanim djelovanjem možemo ublažiti posljedice i zaštititi građane i njihovu imovinu“, naglasio je gradonačelnik.
Na terenu se kontinuirano prati stanje klizišta, uz posebnu pažnju usmjerenu na vodostaj rijeke Miljacke i nadzor brane Bentbaša, kako bi se na vrijeme reagovalo na moguće nove prijetnje.
Grad Sarajevo će u skladu sa svojim nadležnostima i mogućnostima ostati uključen u dalji razvoj situacije i pružiti svu potrebnu podršku ugroženim građanima.

